МЕКТЕПТЕГІ ПЕДАГОГ-ПСИХОЛОГ ҚЫЗМЕТІНІҢ
МАЗМҰНЫ
        Білім беру саласында психологиялық қызметті ұйымдастырудың ғасырдан асатын тарихы және мол тәжірибесі бар. Көптеген елдерде бұл қызмет өткен ғасырдың басында пайда болып, табысты дамып келе жатыр. Білім беру саласындағы психологиялық қызметтің даму тарихын және қазіргі жағдайын Р.Б.Радионов, И.А.Соколова, З.А.Малькова және т.б. ғалымдар зерттеп ,жеке тұлға ерекшеліктерін, психологиялық қасиеттердің сандық және сапалық көрсеткіштерін зерттеу нәтижелерін мектеп тәжірибесінде қолдануды ұсынды.
Психологиялық қызметті ұйымдастыру тобы өз іс-шараларын  бірнеше бағытта ұйымдастырады және өзінің алдына келесі міндеттерді қойып отыр:
· Балаларға мектепке дейінгі өмірден оқушы міндетін атқаруға көшіруіне көмек көрсету;
· Мектепте оқу паралельдерін анықтап алуға ықпал жасау;
· Жоғары сынып оқушыларына мамандық таңдап алуға жәрдем беру;
· Оқушыларды болашақ отбасы өміріне даярлау.
Психологиялық қызметтің мақсаты – бала дамуындағы   әр кезеңдегі жан дүниенің ерекшеліктерін анықтап алып, олардың өз-өзіне, қоршаған ортаға деген көзқарасының, қарым-қатынас мәдениетінің қалыптасуына жетекшілік жасау. Бұл мақсат келесі міндеттер арқылы   нақтыланады.
Психологиялық қызметтің міндеттері:
· Психологиялық  және әлеуметтік-психологиялық  тұрғыдан қиындық көріп жүрген балалардың проблемаларын анықтап, оларға дер кезінде көмек көрсету;
· оқушыларды мектеп табалдырығын аттаған күннен  бастап оны бітіргенше жетелеп, сүйеніш болып жүру;
· проблемасы бар балаларды жан-жақты зерттеп, оны туғызған себебін анықтау және түзету-дамыту жұмыстарын жүргізу;
· дамуында ауытқуы бар балалардың психологиялық қасиеттерін өңдеу үшін психологиялық тренингтер ұйымдастыру;
· оқу-тәрбие жұмысына ғылыми жетекшілік жасап әр оқытушының, ата-аналардың психологиялық-педагогикалық білімін жетілдіру және біліктілігін арттыру жұмысын ұйымдастыру.
Осы анықталған  міндеттерді орындау т.б.  өмір барысында тұрған шиелініс жағдайларды дұрыс шешу үшін психологтар әр адамға сүйеніш болып, бағыт-бағдар беріп отыруы қажет. Психологиялық қызмет моделін қалай құру қажет екенін анықтап алу оңай емес. Бұл мәселені дұрыс шешу үшін бұрынғы анықтағандар Н.Р.Битянова, И.В.Дубровина, А.И.Прихожан ұсынған үлгілерді қолдануға, немесе басқа елдерде қалыптасқан тәжірибені үлгі ретінде қолдана отырып мектеп психологі қызметін келесі бағыттарда ұйымдастыруға болады:
· психодиагностикалық жұмыс;
· психопрофилактикалық жұмыс;
· психологиялық кеңес беру;
· психокоррекция жүргізу;
· ата-аналардағы психологиялық-педагогикалық білім беру және біліктілігін арттыру;
· психологиялық қызмет көрсету жүйесі қызметін насихаттау;
· әлеуметтік-диспетчерлік қызмет көрсету;
· педагогикалық ұжымға психологиялық қызмет көрсету.

